ಕುಂಟಾಟಗಳು:ಗುಯ್ಟಾಟ

ಅಂಗಳದ ಆಟಗಳಲ್ಲಿ ಹೆಚ್ಚು ಜನ ಪ್ರಿಯವಾದ ಆಟವಿದು. ಈ ಆಟಕ್ಕೆ ಮಾವಿನ ಗೊರಟೆಯನ್ನೇ ಉಪಯೋಗಿಸುತ್ತಾರೆ. ಅದೇ ಗೊರಟು ದೊರೆಯುತ್ತಿದ್ದರೂ ಎಲ್ಲವೂ ಆಟಕ್ಕೆ ಯೋಗ್ಯವಲ್ಲ. ಚಪ್ಪಟೆ ಯಾದುವುಗಳನ್ನು ಮಾತ್ರ ಆರಿಸಿಕೊಳ್ಳಬೇಕು. ತುಂಬ ಚಪ್ಪಟೇ ಗೊರಟು ಕಾಲಿನಿಂದ ತೂರಿದಾಗ ಮುಂದೆ ಸಾಗುವುದಿಲ್ಲ. ತುಂಬ ಚಪ್ಪಟೆ ಗೊರಟು ಕಾಲಿನಿಂದ ತೂರಿದಾಗ ಮುಂದೆ ಸಾಗುವುದಿಲ್ಲ. ತುಂಬ ಉಬ್ಬಿಕೊಂಡಿದ್ದರೆ ಗುರಿತಪ್ಪಿ ದೂರ ಉರುಳುವ ಸಂಭವ ಹೆಚ್ಚು. ಚಪ್ಪಟೆ ಗೊರಟು ಸಿಗದಾಗ ದಪ್ಪ ಗೊರಟನ್ನೇ ಜಜ್ಜಿ ತಿರುಳು ಹೊರಹಾಕಿ ಚಪ್ಪಟೆ ಮಾಡಿಕೊಳ್ಳುವರು. ಎರಡೂ ಪಕ್ಷದವರು ಒಂದೇ ಗೊರಟು ಉಪಯೋಗಿಸಬೇಕು.
ಮುಂದಿನ ಕೆಲಸ ಮನೆ ಸಿದ್ಧಪಡಿಸುವದು. ಸುಮಾರು ಹದಿನೈದು ಫೂಟು ಉದ್ದ, ನಾಲ್ಕು ಫೂಟು ಅಗಲ ಮನೆ ಬೇಕು. ಕಾರ್ಗದ್ದೆ, ಹೊಳೆ, ಸಮುದ್ರ ಅನುಕ್ರಮವಾಗಿ ಹೆಚ್ಚು ಹೆಚ್ಚು ಅಗಲವುಳ್ಳವು. ಸಮುದ್ರದ ಆಚೆ ಹೊರಬೈಲು; ಮೊದಲ ನಾಲ್ಕು ಮನೆಯ ಈಚೆ ಅಂಗಳ, ಅಂಗಳ ಮತ್ತು ಹೊರಬೈಲಿನಲ್ಲಿ ಗೊರಟಿನ ಗಡಿ ರೇಖೆಯನ್ನು ಎಳೆಯಲಾಗುತ್ತದೆ.
ನಿಯಮಗಳು.
೧. ಆಡುವಾಗ ಗೆರೆ ಮುಟ್ಟಬಾರದು.
೨. ಗೊರಟು ಗೆರೆಯ ಮೇಲೆ ಬೀಳಬಾರದು
೩. ಎಸೆದ ಗೊರಟು ನಿರ್ದಿಷ್ಟ ಮನೆ ಬಿಟ್ಟು ಮುಂದೆ ಬೀಳಬಾರದು. ಹಿಂದಿನ ಮನೆಯಲ್ಲಿ ಬಿದ್ದರೆ ರೂರಿಕೊಂಡು ನಿರ್ದಿಷ್ಟ ಮನೆಗೆ ಹೋಗಬಹುದು.
೪. ಬೇರೆಯವರು ಕಟ್ಟಿದ ಮನೆಯಲ್ಲಿ ಗೊರಟು ಬೀಳಬಾರದು.
೫. ಬಾವಿ ಬಿಟ್ಟು ಬೇರೆ ಮನೆ ಆದುವಾಗ, ಗೊರಟು ಬಾವಿಯಲ್ಲಿ ಬಿದ್ದರೆ ಅವನ ಪಕ್ಷದ ಇನ್ನೊಬ್ಬ ಹೊಸದಾಗಿ ಆಡಬೇಕು. ಆದರೆ ಕಟ್ಟಿದ ಮನೆ ಮಾತ್ರ ಉಳಿಯುತ್ತ್ದೆ.
೬. ಒಂದು ಪಕ್ಷದವರು ಕಟ್ಟಿದ ಮನೆಯನ್ನು ಇನ್ನೊಂದು ಪಕ್ಷದವರು ಮೆಟ್ಟಿದರೆ, ಅಲ್ಲಿ ಗೊರಟು ಬಿದ್ದರೆ, ಆಟಗಾರ ಔಟು. ಆದರೆ ಒಂದರ ಮುಂದೆ ಒಂದು ಸಾಲಾಗಿ ಇರುವ ಮನೆಯನ್ನು ಒಂದು ಪಕ್ಷ ಕಟ್ಟಿದರೆ ಎದುರಾಳಿಗೆ ಹೆಜ್ಜೆಯಿಡುವಷ್ಟು ಸ್ಥಳ ಬಿಟ್ಟು ಕೊಡುವರು.
೭. ಆಟಗಾರರು ತಮ್ಮ ಕಟ್ಟಿದ ಮನೆಯಲ್ಲಿ ಎರಡೂ ಕಾಲನ್ನು ಊರಬಹುದು. ಆದರೆ ಬೇರೆ ಕಡೆ ಎತ್ತಿದ ಕಾಲನ್ನು ನೆಲಕ್ಕೆ ತಾಗಿಸಿದರೆ ಔಟು.
೮. ಬಾವಿಯನ್ನು ಕಟ್ಟಿದವರ ಗೊರಟು ಬಾವಿಯಲ್ಲಿ ಬಿದ್ದರೆ ಹೊಸದಾಗಿ ಆಡಬೇಕೆಂದಿಲ್ಲ. ವಿರುದ್ಧ ಪಕ್ಷದವರಾದರೆ ಹೊಸದಾಗಿ ಆಡಬೇಕು.
ಪ್ರಾರಂಭ –  ತಮ್ಮೊಳಗೇ ಒಪ್ಪಿ ಯಾವುದೇ ಪಕ್ಷ ಆಟ ಆರಂಭಿಸುತ್ತದೆ. ಅಂಗಳದಲ್ಲಿ ಎರಡೂ ಕಾಲೂರಿ ನಿಂತು ಒಂದನೆಯ ಮನೆಗೆ ಗೊರಟೆ ಒಗೆಯಬೇಕು. ಬಲಗಾಲನ್ನು ಎತ್ತಿ, ಗೊರಟನ್ನು ಎಡಗಾಲಲ್ಲಿ ಮೆಟ್ಟಿ ಹಿಂದಕ್ಕೆ ಅಂಗಳಕ್ಕೆ ತೂರಿ ಬಲಗಾಲಲ್ಲಿ ಮೆಟ್ಟಬೇಕು. ಅಂಗಳದಲ್ಲಿದ್ದಾಗ, ಕುಂಟು ಕಾಲಲ್ಲಿ ನಿಲ್ಲುವದಿಲ್ಲ. ನಂತರ ಎರಡನೆಯ ಮನೆಗೆ ಗೊರಟು ಒಗೆದು ಮೇಲಿನಂತೆ ಮೆಟ್ಟಿ ಅಂಗಳಕ್ಕೆ ತರಬೇಕು. ಎರಡನೆಯ ಮನೆಗೆ ಗೊರಟು ಒಗೆದು ಮೇಲಿನಂತೆ ಮೆಟ್ಟಿ ಅಂಗಳಕ್ಕೆ ತರಬೇಕು. ಹೀಗೆಯೇ ಮುಂದಿನ ಮನೆಗಳನ್ನು ಆಡಬೇಕು. ಆಡುವ ಮನೆಯಿಂದ್ ಅನೇರವಾಗಿ ಅಂಗಳಕ್ಕೆ ತೂರಿ ಕುಂಟುತ್ತ ಬಂದು ಅಂಗಳದಲ್ಲಿ ಬಲಗಾಲಿನಿಂದ ಮೆಟ್ಟಬಹುದು. ಆದರೆ ಗೊರಟು ತೂರಿದಾಗ ಅಂಗಳಕ್ಕೆ ಹೋಗದೆ ನಡುವೆ ಬೇರೊಂದು ಮನೆಯಲ್ಲಿ ಬಿದ್ದರೆ, ಆ ಮನೆಯ ಹಿಂದಿನ ಮನೆಗೆ ಕುಂಟುತ್ತ ಬಂದು ಗೊರಟಿನ ಮೇಲೆ ಹಾರಿ, ಮುಂದಿನ –  ಮನೆಗೆ ತೂರಿಕೊಳ್ಳಬೇಕು. ಅಂಗಳ ಮುಟ್ಟುವವರೆಗೂ ತೂರಿಕೊಂಡೇ ಮುಂದಿನ –  ಮನೆಗೆ ತೂರಿಕೊಳ್ಳಬೆಕು. ಅಂಗಳ ಮುಟ್ಟುವವರೆಗೂ ತೂರಿಕೊಂಡೇ ಬರಬಹುದು. ಎಂಟು ಮನೆಗಳನ್ನು ಆಡಿದ ಮೇಲೆ ಹೊರಬೈಲಿಗೆ ಅಂಗಳದಲ್ಲಿ ನಿಂತು ಗೊರಟೆ ಒಗೆಯಬೇಕು. ಕುಂಟುತ್ತ ಹೋಗಿ ಅದನ್ನು ಬಲಗಾಲಲ್ಲಿ ಮೆಟ್ತಿ ನಿಂತುಕೊಳ್ಳಬೆಕು. ಬಲಗಾಲ ಹೆಬ್ಬೆರಳ ಸಂದಿಯಲ್ಲಿ ಗೊರಟನ್ನು ಸಿಕ್ಕಿಸಿ, ಅಂಗಳಕ್ಕೆ ಕಾಲಿನಿಂದಲೇ ಒಗೆಯಬೇಕು. ಬೀಸಿದ ಗೊರಟು ಅಂಗಳಕ್ಕೆ ಹೋಗಿ ಬೀಳಬೇಕು. ಒಗೆಯಲು ಎತ್ತಿದ ಕಾಲನ್ನು ಊರದೆ, ಕುಂಟುತ್ತ  ಹೋಗಿ ಅಂಗಳಕ್ಕೆ ಹಾರಿ, ಗೊರಟನ್ನು ಮೆಟ್ಟಿದರೆ ಒಂದು ಮನೆ ಕಟ್ಟಿದಂತೆ, ಮನೆಕಟ್ಟುವಾಗ ಕುಂತುತ್ತ ಹೋಗಬಾರದು. ಕಟ್ಟುವ ಮನೆಯ ನಾಲ್ಕು ಮೂಲೆಗೆ ಗೊರಟಿನಿಂದxಹೀಗೆ ಗೆರೆ ಎಳೆದರೆ ಮನೆಕಟ್ಟಿದಂತೆ, ಕಟ್ಟಿದ ಮನೆಯನ್ನು ಯಾರು ಆಡಬಾರದು. ಮನೆ ಕಟ್ಟಿದವರು ತಮ್ಮ ಮನೆಯಲ್ಲಿ ಕುಂಟದೆ ನಿಂತು ಆಡಬಹುದು. ಆದರೆ ತೂರಿದ ಗೊರಟನ್ನು ಮಾತ್ರ ಅಂಗಳದಲ್ಲಿಯೇ ಮೆಟ್ಟಬೇಕು. ಕೊನೆಯಲ್ಲಿ ಹೊರಬೈಲು ಕಟ್ಟುವುದು. ಅಂಗಳದಲ್ಲಿ ನಿಂತು ಹೊರಬೈಲಿಗೆ ಗೊರಟೆಸೆದು ಕುಂಟುತ್ತ ಹೋಗಿ ಮೆಟ್ಟಿ, ಅಂಗಳಕ್ಕೆ ಕಾಲಿನಿಂದ ಒಗೆಯುವದು. ತಿರುಗಿ ನಡೆದು ಹೋಗಿ ಹೊರಬೈಲು ಕಟ್ಟಿ ಅಲ್ಲಿ ಹಿಂತಿರುಗಿ ನಿಂತು, ಹಿಂಬದಿಯಿಂದ ಕೈಯಲ್ಲಿ ಗೊರಟು ಹಿಡಿದು ಒಗೆಯುವರು. ಅದು ಅಂಗಳದಲ್ಲಿ ಬಿದ್ದರೆ ಅದನ್ನೂ ಕಟ್ಟುವರು. 
ಕುಂಟಾಟಗಳು:ಹಕ್ಕೀಕಾಲ್ ಪಟಪಟೆ
ಮೂರು ಜನ ಆಟಗಾರರು ಬೇಕು. ಅವರೆಲ್ಲರು ತಮ್ಮ ತಮ್ಮ ಬಲಗಾಲನ್ನು ಹಿಂದಕ್ಕೆ ಎತ್ತಿ, ಮೂರು ಕಾಲುಗಳನ್ನು ಒಂದರೊಳಗೊಂದು ಜೋಡಿಸಿ. ಒಕ್ಕಾಲಲ್ಲಿ ಕುಣಿಯುತ್ತಾ, ಚಪ್ಪಾಳೆ ತಟ್ಟುತ್ತಾ, “ಹಕ್ಕೀಕಾಲ್ ಪಟಪಟೇ, ಕಕ್ಕಿಕಾಲ್ ಪಟಪಟೇ ಎನ್ನುತ್ತ ಚಪ್ಪಾಳೆ ಹಾಕಿ ಕುಣಿಯುವರು.” ನೋಡಲು ಈ ಆಟ ಮೋಜಿನ ಕೂಟವೇ ಸರಿ.
ಕುಂಟಾಟಗಳು:ಕೆಂಗಿನ ಕಿಟ್ಟಾಟ
ಆಟಗಾರರು ಇತ್ತಂಡವಾಗಿ ಸಮಸಂಖ್ಯೆಯಲ್ಲಿರುವರು. ಆಟಗಾರರ ಸಂಖ್ಯೆಗನುಗುಣವಾಗಿ ಅಂಗಳದಲ್ಲಿ ಸಾಕಷ್ಟು ದೊಡ್ಡದಾದ ವರ್ತುಳ ರೇಖೆಯೆಳೆಯುವರು. ಒಂದು ಪಕ್ಷದವರೆಲ್ಲರೂ ಒಳಪ್ರವೇಶಿಸುವರು. ಇನ್ನೊಂದು ಪಕ್ಷದ ಒಬ್ಬನು ಕುಂಟುತ್ತ ಒಳ ಪ್ರವೇಶಿಸಿ ಒಳಗಿದ್ದವರನ್ನು ಮುಟ್ಟಲು ಯತ್ನಿಸುವನು. ಮುಟ್ಟುವವರು ಒಳಗೆ ಕಾಲೂರಬಾರದು, ಗೆರೆ ಮೆಟ್ಟಬಾರದು. ಮುಟ್ಟಿಸಿಕೊಳ್ಳುವವರು ಗೆರೆ ಮೆಟ್ಟಬಾರದು; ಗೆರೆಯ ಹೊರಗೆ ಹೋಗಬಾರದು. ಮುಟ್ಟಿಸಿಕೊಂಡವರು ಗೆರೆಯ ಹೊರಗೆ ಹೋಗಬೇಕು. ಮುಟ್ಟುವವರು ದಣಿದ ಕೂಡಲೆ ಹೊರಗೆ ಹೋಗುವರು. ಇನ್ನೊಬ್ಬರು ಮುಟ್ಟಲು ಬರುವರು. ಒಳಗಿನ ಎಲ್ಲರೂ ಮುಗಿದ ಮೇಲೆ ಹೊರಗಿದ್ದವರು ಒಳಸೇರುವರು, ಇನ್ನೊಂದು ಪಕ್ಷ ಮುಟ್ಟಲು ಬರುವದು. ಇಲ್ಲಿ ವೇಳೆಯ ನಿರ್ಬಂಧವಿಲ್ಲ. ಮುಟ್ಟಿಸಿಕೊಳ್ಳದ ಪಕ್ಷ ಗೆದ್ದಂತೆ ಎಂದು ನಿರ್ಧರಿಸುವರು. ಎರಡೂ ಪಕ್ಷದಲ್ಲಿಯೂ ಮುಟ್ಟುವವರು ತೀರಿದ ಮೇಲೆ, ಮುಟ್ಟಿಸಿಕೊಳ್ಳುವವರು ಉಳಿದರೆ ಆಟ ಸಮವಾಗುವದು.
ಕುಂಟಾಟಗಳು:ಸಾಯ್ಕಲ್ ಆಟ
ಇಬ್ಬರು ಕೈಗಿಂಚು ಹಾಕಿ ನಿಲ್ಲುವರು. ಒಬ್ಬರು ಅವರ ಕೈಗಿಂಚಿನ ಮೇಲೆ ಒಂದು ಕಾಲಿಡುವರು. ಇನ್ನೊಂದು ಕಾಲು ನೆಲಕ್ಕಿರುತ್ತದೆ. ಆಟವೆಲ್ಲ ಗಾಡಿ ಆಟದಂತೆಯೇ ಇರುತ್ತದೆ. ಇದು ನಿಜವಾದ ಗ್ಳೆಗೂಸಾಟ.
ಕುಂಟಾಟಗಳು:ಗಾಡಿ ಆಟ
ಆಟಗಾರರಲ್ಲಿ ಇಬ್ಬಿಬ್ಬರು ಕೈಗಿಂಚು ಹಾಕಿ ನಿಲ್ಲುವರು. ಉಳಿದವರು ಇಬ್ಬರ ನಡುವೆ ಒಬ್ಬರಂತೆ ನಿಲ್ಲುವರು. ನಿಂತವರು ತಮ್ಮ  ಎಡಬಲದಲ್ಲಿರುವವರ ಹೆಗಲ ಮೇಲೆ ಕೈಯಿಟ್ಟು ಒಂದು ಕಾಲನ್ನು ಕೈಗಿಂಚಿನ ಮೇಲಿಡುತ್ತಾರೆ. ಇನ್ನೊಂದು ಕಾಲು ನೆಲದ ಮೇಲೆಯೇ ಇರುತ್ತದೆ. ಎಲ್ಲರೂ ಒಮ್ಮೆಲೇ ಮುಂದೋಡಿದಾಗ ನಡುವಿನವನು ಕುಂಟುತ್ತ ನಡೆಯುವನು. ಕೈಗಿಂಚು ತಪ್ಪಿ ಹೋದರೆ ಆಟ ಮುಗಿಯಿತು. ಮತ್ತೆ ಹಾಗೆಯೇ ಹೊಸದಾಗಿ ಆಡುವರು. ಇದನ್ನು ಗಳೆಗೂಸಾಟವೆಂದು ಕರೆದರೆ ತಪ್ಪಾಗಲಾರದು.
ಕುಂಟಾಟಗಳು:ಕಾರವಾರ ಆಟ

ಸೊಲ್ಲಾಪುರ ಜಿಬ್ಲಿಯಂತೆಯೇ ಆಡುತ್ತಾರೆ.
ಕುಂಟಾಟಗಳು:ಸೊಲ್ಲಾಪುರ ಜಿಬ್ಲಿ

ಈ ಆಟಕ್ಕೂ ಬೆಟ್ಟೆಬೇಕು. ಮನೆಯ ಹೊರಗೆ ನಿಂತು, ಒಂದನೆಯ ಮನೆಯಲ್ಲಿ ಬೆಟ್ಟೆ ಚೆಲ್ಲಿ. ೨ – ೩ನೆಯ ಮನೆಗೆ ಹಾರಿ, ಒಂದು ಕಾಲು ೨ನೆಯ ಮನೆಯಲ್ಲಿ ಇನ್ನೊಂದು ಕಾಲು, ೩ನೆಯ ಮನೆಯಲ್ಲಿರುವಂತೆ ನೋಡಿಕೊಂಡು ೪ನೆಯ ಮನೆಯಲ್ಲಿ ಒಂಟಿ ಕಾಲಲ್ಲಿ ನಿಂತು, ಮತ್ತೆ ಹಾರಿ, ೫ನೆಯ ಮನೆಯಲ್ಲೊಂದು ೬ನೆಯ ಮನೆಯಲ್ಲೊಂದು ಕಾಲು ಇಡಬೇಕು. ಮತ್ತೆ ಹಾರಿ ಅದೇ ಮನೆಯಲ್ಲಿ ತಿರುಗಿ ನಿಲ್ಲಬೇಕು. ನಾಲ್ಕನೆಯ ಮನೆಗೆ ಒಂಟಿ ಕಾಲಲ್ಲಿ ಬಂದು ೨ ಮತ್ತು ೩ನೆಯ ಮನೆಯಲ್ಲಿ ಒಂದೊಂದು ಕಾಲಿರುವಂತೆ ಹಾರಿ, ಅಲ್ಲಿಂದಲೇ ಹಣಿಕಿ, ಕೈ ಯಲ್ಲಿ ಬೆಟ್ಟೆ ತೆಗೆದುಕೊಂಡು ಅಂಗಳಕ್ಕೆ ಹಾರಬೇಕು. ಎರಡನೆಯ ಮನೆಗೆ ಬೆಟ್ಟಿ ಒಗೆದು ೧,೩,೪ ನೆ ಮನೆಗಳಲ್ಲಿ ಕುಂಟುತ್ತ ಹೋಗಿ ೫,೬ನೆಯ ಮನೆಯಲ್ಲಿ ಕಾಲೂರಿ, ತಿರುಗಿನಿಂತು, ಕುಂಟುತ್ತ ಬಂದು ೩ನೆಯ ಮನೆಯಿಂದ ೨ನೆಯ ಮನೆಯ ಬೆಟ್ಟೆಯನ್ನು ಎತ್ತಿಕೊಳ್ಳಬೇಕು. ಒಂದನೆಯ ಮನೆಯಲ್ಲಿ ಕುಂಟಿಕೊಂಡು ಹೊರಗೆ ಬರಬೇಕು. ೩ನೆಯ ಮನೆಯನ್ನು ೨ನೆಯ ಮನೆಯಂತೆ,೪ನೆಯ ಮನೆಯನ್ನು ೧ನೆಯ ಮನೆಯಂತೆ, ೫,೬ ಮನೆಗಳಲ್ಲಿ ೨,೩ನೆಯ ಮನೆಯಂತೆ ಆಡಬೇಕು. ಎಲ್ಲ ಮನೆಯನ್ನು ಆಡಿ ಅಂಗಳದಿಂದ ಹೊರಬೈಲಿಗೆ ಬೆಟ್ಟಿ ಎಸೆದು, ಅಲ್ಲಿಗೆ ಕುಂಟುತ್ತ ಹಾರುತ್ತ ಹೋಗಿ ಬೆಟ್ಟೆ ಮೆಟ್ಟಬೇಕು. ಮನೆಗೆ ಬೆನ್ನು ಮಾಡಿ ನಿಂತು, ಬೆಟ್ಟೆಯನ್ನು ಯಾವುದಾದರೊಂದು ಮನೆಗೆ ಒಗೆಯಬೇಕು. ಬೆಟ್ಟೆ ಬಿದ್ದ ಮನೆಯನ್ನು ಕಟ್ಟಬೇಕು. ಕಟ್ಟಿದ ಮನೆಯ ಬಗೆಗೆ ಗುಯ್ಟಾಟದ ನಿಯಮಗಳನ್ನೇ ಪಾಲಿಸುವರು. ಉಳಿದ ಹೆಚ್ಚಿನ ನಿಯಮಗಳೂ ಸಾಧಾರಣ ಒಂದೇ ಬಗೆಯವು, ಜೋಡುಮನೆಗಳನ್ನು ಒಮ್ಮೆಲೆ ಕಟ್ಟಲು ಆಗದು. ೨ನೆಯ ಮನೆಯಲ್ಲಿ ಬೆಟ್ಟೆ ಬಿದ್ದರೆ ಅದೊಂದೇ ಮನೆಯನ್ನು ಕಟ್ಟಬೇಕು. ಆಗ ೩ನೆಯ ಮನೆಯಲ್ಲಿ ಇನ್ನೊಂದು ಪಕ್ಷದವರು ಕುಂಟುತ್ತ ಆಡುವದು ನಿಯಮ, ಮನೆ ಕಟ್ಟಿದವರು ತಮ್ಮ ಮನೆಯಲ್ಲಿದ್ದಾಗ ಎರಡೂ ಕಾಲೂರಿ ನಡೆದು ಹೋಗಬಹುದು. 
ಕುಂಟಾಟಗಳು:ಬೆಟ್ಟೆ ಆಟ-1
[image: https://kanaja.karnataka.gov.in/wp-content/uploads/2011/11/UKJ-JA-14-171x300.jpg] ಅಂಗಳದಲ್ಲಿ ಹೀಗೆ ಗೆರೆ ಎಳೆದು ಬೆಟ್ಟೆಯಿಂದ ಆಡುತ್ತಾರೆ. ಗಡಿ ರೇಖೆಗಳಿಗೆ ಮೂಕೆ ಗೆರೆ ಎನ್ನುತ್ತಾರೆ. ನಿಯಮಗಳೆಲ್ಲ “ಗುಯ್ಟಾಟದಂತೆ. ಐದನೆಯ ಮನೆ ಗುಯ್ಟಾಟದಲ್ಲಿ ಬಾವಿಯಿದ್ದಂತೆ. ಆಡುವವನ ಬೆಟ್ಟೆ ಇಲ್ಲಿ ಬಿದ್ದರೆ ಆಡಿದ ಮನೆಯಷ್ಟೇ ಅಲ್ಲ ಕಟ್ಟಿದ ಮನೆಯೂ ಹೋಗುತ್ತದೆ. ಅವನು ಆಟ ಬಿಡುವನು. ಅವನ ಪಕ್ಷದವರು ಹೊಸದಾಗಿ ಆಟ ಪ್ರಾರಂಭಿಸುವರು. ಐದನೆಯ ಮನೆಗೆ ಬುಳಬುಳಿಯೆಂದೂ ಜೆಬ್ಲಿ ಅಥವಾ ಸಾಮ್ರಾಜ್ಯವೆಂದೂ ಹೇಳುತ್ತಾರೆ. ಎಲ್ಲ ಮನೆ ಕಟ್ಟಿ ಆದ ಮೇಲೆ ಸಾಮ್ರಾಜ್ಯ ಕಟ್ಟಬೇಕು. ಬೆಟ್ಟೆ ಚೆಲ್ಲುವಾಗ ನೆಟ್ಟಗೆ ನಿಂತಿರಬೇಕು. ಇಲ್ಲೆ ಮನೆ ಕಟ್ಟುವಾಗಲೆಲ್ಲ ಬಲಗಾಲ ಹೆಬ್ಬರಳಿಗೆ ಬೆಟ್ಟೆ ಸಿಕ್ಕಿಸಿ, ಕಣ್ಣು ಮುಚ್ಚಿ ಅಂಗಳಕ್ಕೆ ಹೊಡೆಯಬೇಕು. ಕಣ್ಮುಚ್ಚುಗ್ರಾಣಿಯನ್ನು ಕೆಲವರು ಕಟ್ಟುತ್ತಾರೆ.
ಕುಂಟಾಟಗಳು:ಜೋಗದ ಬೆಟ್ಟೆ ಆಟ
ಅಂಗಳದಲ್ಲಿ ಚೂಪಾದ ಕಟ್ಟಿಗೆಯ ತುಂಡಿನಿಂದ ಗೆರೆ ಕೊರೆಯಬೇಕು. ಆಟಕ್ಕೆ ಉಪಯೋಗಿಸುವದು ಮಾವಿ ಹಣ್ಣಿನ ಚಪ್ಪಟೆ ಗೊರಟು, ಹಂಚಿನ ತುಂಡು, ಇಲ್ಲವೆ ಆಣೆಕಾಯಿ(ಕಣ್ಣೆಕಾಯಿ) ಗಳಿಗೆ ಬೆಟ್ಟೆಯೆನ್ನುವರು, ಗೆರೆ ಮುಟ್ಟಬಾರದು.ಗೆರೆಯ ಮೇಲೆ ಬೆಟ್ಟೆ ಬೀಳಬಾರದು. ಒಂಟಿಕಾಲಲ್ಲಿ ಹಾರಿ ಮೆಟ್ಟಲಾಗದಷ್ಟು ದೂರ ಬೆಟ್ಟೆ ಸಿಡಿಯಬಾರದು. ಈ ಪ್ರಸಂಗಗಳಲ್ಲಿ ಆಟ ಬಿಡಬೇಕು. 

ಮೊದಲ ಹಂತದಲ್ಲಿ ಇದನ್ನು ಗೊರಟಾಟದಂತೆಯೇ ಆಡಬೇಕು ಒಂದನೆಯ ಮನೆಯಿಂದ ಪ್ರಾರಂಭಿಸಿ ನಾಲ್ಕನೆಯ ಮನೆಗೆ ತಂದು ಹೊರಗೆ ತೂರಿ ಮೆಟ್ಟಬೇಕು. ಎರಡನೆಯ ಹಂತಕ್ಕೆ ಜಾರುಗುಪ್ಪೆ ಯೆನ್ನುವರು. ಒಂದನೆಯ ಮನೆಯಲ್ಲಿ ಬೆಟ್ಟೆ ಚೆಲ್ಲಿ ಎಡಗಾಲಲ್ಲಿ ಮೆಟ್ಟುವರು. ಆಗ ಬಲಗಾಲು ಹೊರಗೇ ಇರಬೇಕು. ಬೆಟ್ಟೆಯನ್ನು ಎಡಗಾಲಿನಿಂದ ಮುಂದಿನ ಮನೆಗೆ ಸರಿಸಬೇಕು. ಬೆಟ್ಟೆ ಒಂದನೆಯ ಮನೆಯನ್ನು ದಾಟಿದ ಕೂಡಲೆ ಬಲಗಾಲನ್ನು ಅಲ್ಲಿಗೆ ತಂದು, ಎಡಗಾಲನ್ನು ಮುಂದಿನ ಮನೆಯಲ್ಲಿಯೂ ಬಲಗಾಲನ್ನು ಅದರ ಹಿಂದಿನ ಮನೆಯಲ್ಲಿಯೂ ಇಡಬೇಕು. ಒಂದೇ ಮನೆಯಲ್ಲಿ ಎರಡೂ ಕಾಲು ಇರಬಾರದು. ಈ ರೀತಿ ಬೆಟ್ಟೆ ಸರಿಸುತ್ತ ನಾಲ್ಕನೆಯ ಮನೆಯಿಂದ ಹೊರಗೆ ತಂದು ಮೆಟ್ಟಬೇಕು.
ಮೂರನೆಯ ಹಂತದಲ್ಲಿ ಕೆಪ್ಪೆ: ಒಂದನೆಯ ಮನೆಯಲ್ಲಿ ಬೆಟ್ಟೆ ತೂರಬೇಕು. ಎರಡೂ ಕಾಲಿನ ಪಾದಗಳನ್ನು ಒಂದಕ್ಕೊಂದು ಹತ್ತರ ಹತ್ತರ ಗಟ್ಟಿಯಾಗಿ ಜೋಡಿಸಿಕೊಂಡು ತುಸು ಹಾರಿ ಬೆಟ್ಟೆ ಮೆಟ್ಟಬೇಕು. ಅದೇ ಸ್ಥಿತಿಯಲ್ಲಿದ್ದುಕೊಂಡೆ ಬೆಟ್ಟೆಯನ್ನು ಹೊರಗೆ ತೂರಬೇಕು. ಕಾಲು ಬಿಟ್ಟು ಹೋದರೆ ಆಟ ಬಿಡಬೇಕು.
ನಾಲ್ಕನೆಯ ಹಂತಕ್ಕೆ ರಾಜಾ:ಎಡಗಾಲ ಮೇಲೆ ಬಲಗಾಲಿಟ್ಟು ಕೃಷ್ಣಭಂಗಿಯಲ್ಲಿ ನಿಂತುಕೊಳ್ಳಬೇಕು. ಬಲಗಾಲ ತುದಿ ನೆಲಕ್ಕೆ ತಾಗಬಾರದು.ಸ್ಥಿತಿ ಬದಲಾಯಿಸದೆ ಮೇಲಿನಂತೆ ಆಡಬೇಕು.
ಕೊನೆಯ ಹಂತ ಎಡಗಾಲು: ಗೊರಟಾಟದಂತೆ ಇಲ್ಲಿಯೂ ಕುಂಟುತ್ತ ಆಡಬೇಕು. ಆದರೆ ಎಡಗಾಲನ್ನು ಎಡಗೈಯಲ್ಲಿ ಹಿಡಿದು ಬೆಟ್ಟೆ ಮೆಟ್ಟುವುದನ್ನೂ ತೂರುವುದನ್ನೂ ಮಾಡಬೇಕು. ಹೀಗೆ ನಾಲ್ಕು ಮನೆಗಳನ್ನು ಆಡಬೇಕು. ಎಲ್ಲ ಹಂತವನ್ನೂ ಸರಿಯಾಗಿ ಆಡಿ ಮುಗಿಸಿದವ ಒಂದು ಮನೆ ಕಟ್ಟುತ್ತಾನೆ.
ಕುಂಟಾಟಗಳು:ಬೆಟ್ಟೆ ಆಟ-2
ಅಂಗಳದಲ್ಲಿ ನಿಂತು ಒಂದನೆಯ ಮನೆಗೆ ಒಂದನೆಯ ಮನೆಗೆ ಬೆಟ್ಟೆ ಚೆಲ್ಲಬೇಕು. ಬೆಟ್ಟೆ ಇರುವ ಮನೆಯನ್ನು ಮೆಟ್ಟದೆ ಎರಡನೆಯ ಮನೆಗೆ ಹಾರಬೇಕು. ಹಾರಿದಾಗ ಎರಡನೆಯ ಮನೆಯಲ್ಲಿ ಒಂದು ಕಾಲು ಮಾತ್ರ ನೆಲಕ್ಕಿರಬೇಕು. ಮುಂದಿನ ಮನೆಗಳಿಗೆ ಕುಂಟುತ್ತಹೋಗಿ, ಬೆಟ್ಟೆ ಚೆಲ್ಲಿದ ಎದುರು ಮನೆಗೆ ಬಂದು, ಬೆಟ್ಟೆಯನ್ನು ಕೈಯಲ್ಲಿ ಹೆಕ್ಕಿ, ಅಂಗಳಕ್ಕೆ ಬಂದು ಕಾಲೂರಬೇಕು. ಹೀಗೆ ಒಂದರ ನಂತರ ಇನ್ನೊಂದರಂತೆ ಹದಿನಾರು ಮನೆಗಳನ್ನೂ ಆಡಬೇಕು. ಒಂಬತ್ತರಿಂದ ಹದಿನಾರು ಮನೆಗಳ ಬೆಟ್ಟಿಯನ್ನು ಬಲಗಡೆಯ ಸಾಲಿನ ಮನೆಗಳಿಂದ ಎತ್ತಬೇಕು.

ಎರಡನೆಯ ಹಂತದಲ್ಲಿ ಬೇರೆ ಬೇರೆ ಅಂಗಗಳ ಮೇಲೆ ಬೆಟ್ಟೆ ಇತ್ತು, ಮನೆಗಳನ್ನು ಸುತ್ತಬೇಕು.
೧.ಎತ್ತಿನ ಕಾಲಿನ ಕಿಡಕಣಿ (ಕಿರಿ) ಬೊಟ್ಟಿಗೆ ಸಿಕ್ಕಿಸಿ ಒಂದನೆಯ ಮನೆಯಿಂದ ಕುಂಟುತ್ತ ನಡೆದು ಅಂಗಳಕ್ಕೆ ಬರುವುದು.
೨.ಬೆಟ್ಟೆಯನ್ನು ಎಡಗಾಲ ಮೇಲಿಟ್ಟು, ಎರಡು ಕಾಲನ್ನು ಊರಿ ನಡೆಯುತ್ತಾ ಹೋಗುವದು.
೨.ಮುರ್ ಮುಷ್ಠಿಯಿಂದ ಬಲಗೈ ಮುಷ್ಠಿಕಟ್ಟಿ, ಹೆಬ್ಬೆರಳ ಹತ್ತಿರ ಇಟ್ಟು, ಕುಂಟುತ್ತಾ ತಿರುಗುವದು.
೪.ಬಂಗೈ (ಮರಚ್ ಕೈ) ಮೇಲೆ ಬೆಟ್ಟೆ ಇಟ್ಟು
೫.ತೋಳ್ ಗೆಂಟಿನ ಮೇಲೆ ಇಟ್ಟು
೬.ತಲೆಯಮೇಲೆ ಇಟ್ಟು ಇಟ್ಟು ಮೂರುಬಾರಿ ತಿರುಗಬೇಕು. ಆಗ ಹಲ್ಲು ಕಾಣಿಸಿದರೆ ಔಟು.
೭.ಬಲಗಣ್ಣಿನ ಮೇಲೆ ಇಟ್ಟು ಸುತ್ತಾಡಬೇಕು.
ಪ್ರತಿ ಬಾರಿಯೂ ಎಲ್ಲ ಮನೆಗಳನ್ನು ಅಪ್ರದಕ್ಷಣೆಯಾಗಿ ಸುತ್ತಿ, ಅಂಗಳಕ್ಕೆ ಬರಬೇಕು. ಕೊನೆಯ ಕ್ರಿಯೆಯಲ್ಲಿ ಕಣ್ಣು ಮುಚ್ಚಿ ನಡೆಯಬೇಕಾದ್ದರಿಂದ ಆಟಗಾರ ’ಎಮಡಾ’ ಎಂದು ಕೇಳುತ್ತ ನಡೆಯುವನು. ಅವನ ಪಕ್ಷದವರು ’ನಾ’ ಎನ್ನುವರು: ಅಂದರೆ ’ಗೆರೆ ಮುಟ್ಟಲಿಲ್ಲ’ ಎಂದಂತೆ. ಆಟಗಾರ ಗೆರೆ ಮುಟ್ಟಿದರೆ ಔಟು. ಬೆಟ್ಟೆ ಕೆಳಗೆ ಬಿದ್ದರೆ ಆಡುವಾಗ ಗೆರೆಯ ಮೇಲೆ ಬಿದ್ದರೆ, ಹಾರಲಾಗುವುದಷ್ಟು ದೂರ ಬೆಟ್ಟೆ ಸಿಡಿದರೆ, ಗಡಿರೇಖೆಯ ಆಚೆ ಬಿದ್ದರೆ ಆಟ ಬಿಡಬೇಕು. ಎಂಟನೆಯ ಮನೆಗೆ ಅಜ್ಜಿ ಮನೆಯನ್ನುವರು. ಅಜ್ಜಿ ಮನೆಯಲ್ಲಿ ಯಾವ ಪಕ್ಷದವರಾದರೂ ಕಾಲೂರಿ ನಿಲ್ಲಬಹುದು. ಈ ಮನೆಯನ್ನು ಯಾರೂ ಕಟ್ಟಬಾರದು, ಎಲ್ಲ ಮನೆಯನ್ನು ಆಡಿದ ಮೇಲೆ, ಆಟದ ಮನೆಯೆಡೆ ಬೆನ್ನು ಮಾಡಿ, ಅಂಗಳದಲ್ಲಿ ನಿಂತು ಬಯಲಿನೆಡೆ ಬೆಟ್ಟೆ ಒಗೆಯಬೇಕು. ಸರಿಯಾಗಿ ಬಯಲಿನಲ್ಲಿಯೇ ಬಿದ್ದರೆ ಒಂದು ಮನೆ ಕಟ್ಟಬಹುದು. 

